
দশণ্ডা পাচণ্ডা তভো লগত হৈবেক॥

এহিমতে সমস্ত খেতিৰ সময়ত।

বেচিকিনি ৰাহি তাঙ্ক কৰ হাতত॥ ৩৬॥

দুই চাৰি পাইলো বুলি মাধৱে কহন্ত।

মোৰ বোপা বুলি মাজি আনন্দে হাসন্ত॥




—ঘাঘৰি মাজিৰ গৃহত্যাগ—




এহিমতে আছিয়া বৎসৰ কতিপয়।

তিনিহান্ত মনে মনে পৰামৰিশয়॥ ৩৭॥

নাহিকে গিয়াতি ঐত কেন হৌক ভাগে।

কন্যা খানি বৰ ভৈল বিহা দিবে লাগে॥

এহিমতে আলোচিল তিনি জনে বসি।

ঘাঘৰি মাজিৰ আগে বুলিলন্ত হাসি॥ ৩৮॥

দিয়োক বিদায় আমি আন থানে যাই।

নাহিকে আমাৰ জানা গিয়াতি ইঠাই॥

কন্যাখানি বিহা দিবে লাগে জানা আক।

বেটা খানি আকো লাগে বিহা কৰিবাক॥ ৩৯॥

তান বাক্য ঘাঘৰি মাজিয়ে শুনিলন্ত।

কৈক লাগি যাইবা বুলি হাসিয়া পুছন্ত॥

টেম্বনী বন্ধক যাইবো বুলিলন্ত বাক।

শুনিয়া মানুষ পাঞ্চি দিলন্ত থৈবাক॥ ৪০॥

বৎসৰেকো আঁটে হেন বস্ত্ৰক দিলন্ত।

ছমাসেকো কুলাই হেন চাউল পঠাইলন্ত॥

দুইহন্তো এৰান্তো দুইক মহা দুখ পাই।

